
<<Սևանա լճից ոռոգման նպատակով ջրի բացթողման, հաշվառման և Սևան-Հրազդան համակարգի հիդրոտեխնիկական կառույցներով բաշխման պայմանները հաստատելու մասին>>  ՀՀ կառավարության որոշման նախագծի հիմնավորման վերաբերյալ 
1. Անհրաժեշտությունը`  Սևանա լճից ոռոգման նպատակով ջրի բացթողման, հաշվառման և Սևան-Հրազդան դերիվացիոն համակարգի հիդրոտեխնիկական կառույցներով բաշխման գործառույթներն իրականացվում է <<Սևան-Հրազդանյան-ջրառ>>, <<Միջազգային էներգետիկ կորպորացիա>> և <<Էլեկտրաէներգետիկ համակարգերի օպերատոր>> փակ բաժնետիրական ընկերությունների համագործակցության միջոցով, սակայն վերջիններիս իրավահարաբերություններն օրենսդրորեն կանոնակարգված չեն, ինչով պայմանավորված և ի կատարումն ՀՀ վարչապետի 21.08.15թ. N 02/20.1.1/14368-15 հանձնարարականի անհրաժեշտություն է առաջացել մշակել <<Սևանա լճից ոռոգման նպատակով ջրի բացթողման, հաշվառման և Սևան-Հրազդան համակարգի հիդրոտեխնիկական կառույցներով բաշխման պայմանները հաստատելու մասին>>  Հայաստանի Հանրապետության կառավարության որոշման նախագծը: 
2. Ընթացիկ իրավիճակը և խնդիրները`  Հայաստանի Հանրապետության կառավարության որոշման նախագծով սահմանվում են Հայաստանի Հանրապետության կառավարության ամենամյա որոշումներով ամրագրված չափաքանակների շրջանակներում ոռոգման նպատակով Սևանա լճից ջրի բացթողման, հաշվառման և Սևան-Հրազդան դերիվացիոն համակարգի հիդրոտեխնիկական կառույցներով բաշխման խնդիրների կանոնակարգման պայմանները, ինչի բացակայությունը մինչև այժմ բերել է Սևանա լճից ջրի բացթողման գործընթացում <<Սևան-Հրազդանյան-ջրառ>>, <<Միջազգային էներգետիկ կորպորացիա>> և <<Էլեկտրաէներգետիկ համակարգերի օպերատոր>> փակ բաժնետիրական ընկերությունների չկանոնակարգված գործողությունների, ինչն էլ հանգեցրել է Սևանա լճից բացթողնված ջրի, ինչպես նաև ոռոգման համակարգի նվազ արդյունավետությամբ օգտագործման և կառավարման: Սևան-Հրազդան դերիվացիոն համակարգի և Երևանյան ջրամբարի ոչ համադրելի շահագործման դեպքում, ջրամբարից ներքև ընկած ջրանցքներով ջրամատակարարումն իրականացվում է ընդհատումներով, ոչ արդյունավետ և ջրի մեծ կորուստներով:  
3. Տվյալ բնագավառում իրականացվող քաղաքականությունը`  ՀՀ կառավարության 22.04.15թ. <<Ոռոգման նպատակով 2015 թվականին Սևանա լճից ջրառի մասին>> որոշմամբ սահմանված ջրի բացթողման չափաքանակի արդյունավետ օգտագործում:
4. Կարգավորման նպատակը և բնույթը`  ՀՀ կառավարության 22.04.15թ. <<Ոռոգման նպատակով 2015 թվականին Սևանա լճից ջրառի մասին>> որոշմամբ սահմանված ջրի բացթողման չափաքանակի արդյունավետ օգտագործման նպատակով <<Սևան-Հրազդանյան-ջրառ>>, <<Միջազգային էներգետիկ կորպորացիա>> և <<Էլեկտրաէներգետիկ համակարգերի օպերատոր>> փակ բաժնետիրական ընկերությունների օրենսդրորեն հիմնավորված համագործակցություն: Երևանյան ջրամբարի շահագործումը Սևան-Հրազդան դերիվացիոն համակարգի շահագործման ռեժիմին, որպես բաղկացուցիչ մաս, համահունչ իրականացնելը հնարավորություն կտա Սևանա լճից բացթողնված ջրի, ինչպես նաև ոռոգման համակարգի արդյունավետ օգտագործման և կառավարման:
5. Նախագծի մշակման գործընթացում ներգրավված ինստիտուտները` ներկայացված որոշման նախագիծը մշակվել է Հայաստանի Հանրապետության գյուղատնտեսության նախարարության ջրային տնտեսության պետական կոմիտեն <<Միջազգային էներգետիկ կորպորացիա>> փակ բաժնետիրական ընկերության հետ համատեղ, ինչպես նաև նախագիծը  լրամշակվել  է հաշվի առնելով Հայաստանի Հանրապետության էներգետիկայի և բնական պաշարների նախարարության, Հայաստանի Հանրապետության բնապահպանության նախարարության, Հայաստանի Հանրապետության տարածքային կառավարման և արտակարգ իրավիճակների նախարարության,  ՀՀ Նախագահին առընթեր Սևանա լճի հիմնահարցերի հանձնաժողովի կարծիքները:
6. Ակնկալվող արդյունքը` որոշման նախագիծը հնարավորություն կտա ապահովել Սևան-Հրազդան դերիվացիոն համակարգի շահագործման արդյունավետության բարձրացմանը, Սևանա լճից ոռոգման նպատակով բաց թողնված ջրի առավել արդյունավետ օգտագործմանը:  

